
Yfirlýsing frá Íbúasamtökum Hvanneyrar og nágrennis 

- Varðandi áform sveitarstjórnar um að loka Hvanneyrardeild Grunnskóla Borgarfjarðar 

 

Á Hvanneyri búa 260 manns allt árið um kring, þar af rúmlega 60 börn á grunnskólaaldri og um 

40 á leikskólaaldri, en íbúum fjölgar yfir skólaárið vegna nemenda Landbúnaðarháskóla Íslands. 

Á Hvanneyri er nú rekinn grunnskóli fyrir 1.-4. bekk en sá skóli er einn af þremur deildum 

Grunnskóla Borgarfjarðar (GBF). Sá skóli var stofnaður fyrir fimm árum þegar að Grunnskóli 

Borgarfjarðar, sem varð til árið 2005 við sameiningu Andakílsskóla á Hvanneyri og 

Kleppjárnsreykjaskóla, var sameinaður Varmalandsskóla. Skólinn starfar nú á þessum þremur 

stöðum. Eftir útskrift úr Hvanneyrardeild Grunnskóla Borgarfjarðar halda börnin frá Hvanneyri til 

náms á Kleppjárnsreykjum. 

Sveitarstjórn Borgarbyggðar ákvað á fundi sínum þann 11. júní síðastliðinn að hætta 

grunnskólahaldi á Hvanneyri eftir skólaslit vorið 2016. Íbúasamtök Hvanneyrar og nágrennis 

harma það að sveitarstjórn hafi ekki trú á uppbyggingu á Hvanneyri eða í sveitum 

sveitarfélagsins. Þessi ákvörðun þeirra er ekkert annað en yfirlýsing þess efnis. Á sama tíma og 

við hörmum þessa niðurstöðu fögnum við því að sveitarstjórn ætli sér að ræða við foreldra barna 

við Varmalandsdeild Grunnskóla Borgarfjarðar og kanna þeirra hug varðandi sameiningu 

starfstöðva áður en ráðist verður í niðurskurð þar. Þetta samtal fengu íbúar og foreldrar á 

Hvanneyri ekki. Allir þeir fundir sem við höfum setið með sveitarstjórn um málið voru boðaðir af 

íbúum en aldrei að frumkvæði sveitarstjórnar. Iðulega var sveitarstjórn mætt til að hlusta en ekki 

til að svara fyrirspurnum eða ræða málin. Í skýrslu hagræðingarnefndar um fræðslumál eru 

margar grafalvarlegar rangfærslur sem m.a. Íbúasamtökin og skólaráð GBF hafa bent á en þær 

hafa ekki verið leiðréttar. Þar má til dæmis nefna upplýsingar/áætlun um nemendafjölda í 

Hvanneyrardeild GBF næstu sjö árin. Þess ber einnig að geta að allar upplýsingar um 

væntanlegan nemendafjölda í skýrslunni byggja á því að engin íbúafjölgun verði í sveitarfélaginu 

á næstu árum. Að auki er skýrslan greinilega skrifuð út frá þeim útgangspunkti að 

Hvanneyrardeild GBF skuli lögð niður sama hvað og eru heimildir valdar út og túlkaðar eins og 

þær henta málstaðnum. Svona vinnubrögð eru torskilin og siðlaus. Á sama tíma og íbúafundur er 

haldinn á vegum Borgarbyggðar um skotsvæði í landi Hamars og um endurnýjun lagna og 

gangstétta í einni götu í Borgarnesi boðar sveitarstjórn ekki til íbúafundar um lokun grunnskóla á 

Hvanneyri. Einnig hafa um 550 kosningabærir íbúar á starfsvæði Grunnskóla Borgarfjarðar 

undirritað yfirlýsingu starfstöðvunum til stuðnings en sveitarstjórn kýs að hunsa vilja þess fólks. 

Um 98% þeirra sem náð var tali af skrifuðu undir yfirlýsinguna. Á fundi sem íbúar boðuðu til í 

Logalandi þann 25. maí síðastliðinn komu skoðanir íbúa afdráttarlaust fram. Farið var fram á að 

sveitarstjórn héldi í heiðri sáttmálann sem gerður var og er grundvöllur þess að sameinaða 

sveitarfélagið Borgarbyggð er til. Sveitarstjórnarmeðlimum og sveitarstjóra var boðið að leggja orð 

í belg og svara fyrirspurnum í lok fundar en forseti sveitarstjórnar var sá eini sem steig í pontu. 

Hann lýsti því yfir að sveitarstjórn hefði bæði hlustað á og heyrt málflutning fólksins og hann 

ítrekaði það að engin ákvörðun hefði verið tekin í málinu. Íbúasamtökin telja það þó skýrt og 

greinilegt að ákvörðun í þessu máli hefur legið fyrir lengi, það sést glögglega ef horft er til 

vinnubragða sveitarstjórnar.  

Íbúasamtök Hvanneyrar og nágrennis skilja vel kröfuna um sparnað og margar tillögur sem settar 

eru fram í skýrslu hagræðingarnefndar fræðslumála eru að okkar mati mjög góðar. En í stað þess 

að fara leiðir sem að kæmu jafnt niður á öllu sveitarfélaginu og væri meiri sátt um velur 

sveitarstjórn að fara þá leið sem er hvað mest íþyngjandi fyrir íbúana. Íbúasamtökunum þykir það 

óskiljanlegt, sér í lagi vegna þess að sumar mildari leiðir sem hagræðingarnefnd fræðslumála 



setur fram í sinni skýrslu myndu ná fram jafn mikilli ef ekki meiri hagræðingu en hlýst af því að 

leggja af grunnskólahald á Hvanneyri, ef marka má útreikninga viðkomandi nefndar. 

Ítrekað hafa íbúar sveitarfélagsins óskað eftir upplýsingum um hversu mikill heildarsparnaður 

hlýst af því að leggja niður Hvanneyrardeild Grunnskóla Borgarfjarðar en sveitarstjórn virðist ekki 

geta svarað þeirri spurningu. Að sama skapi hefur hún ekki getað svarað því hvaða þættir eru 

teknir inn í þær sparnaðartölur sem birtar eru í skýrslu hagræðinganefndar fræðslumála. 

Íbúasamtökin velta því fyrir sér hvernig sveitarstjórn getur leyft sér að taka svo íþyngjandi 

ákvörðun fyrir sveitarfélagið án þess að hafa svona grunnstaðreyndir um málið á hreinu eða 

rökræða málið við þá sem það snertir mest. Grunnskóli er kjarni hverrar byggðar og oftar en ekki 

sú lögbundna þjónusta sem ræður þróun byggðarinnar en íbúum á Hvanneyri hefur fjölgað 

gríðarlega á síðustu árum. Í þessu samhengi má nefna að fleiri bekkir grunnskóla hafa verið 

reknir á Hvanneyri. Þegar íbúum staðarins hefur fjölgað hefur sveitarstjórn iðulega leyst málin 

með því að fækka bekkjardeildum grunnskólans í stað þess að sjá hag í því að stækka skólann 

og gera Hvanneyri þannig að enn fýsilegri búsetukosti. Það er eitthvað mikið bogið við slíka 

nálgun. Miðað við samkeyrð gögn frá Mennta- og menningarmálaráðuneytinu og Hagstofu 

Íslands er enginn þéttbýliskjarni af stærðargráðu Hvanneyrar án grunnskóla. Þessi ákvörðun 

sveitarstjórnar, að leggja niður grunnskólahald á Hvanneyri, er því algjörlega úr takti við þá 

grunnþjónustu sem í boði er í öðrum þéttbýliskjörnum landsins, sem og úr takti við alla þá 

uppbyggingu sem á sér stað á Hvanneyri og í uppsveitum Borgarbyggðar. Að auki er það eflaust 

fordæmalaust að sveitarfélag hætti grunnskólarekstri í þéttbýliskjarna sem er í örum vexti. 

Íbúasamtök Hvanneyrar og nágrennis hafa trú á sínu samfélagi og sínu sveitarfélagi. Við höfum 

fulla trú á þeirri uppbyggingu sem á sér nú stað á Hvanneyri og í uppsveitum Borgarbyggðar og 

viljum við horfa til framtíðar. Grunnskóli á Hvanneyri er stærsta forsendan fyrir áframhaldandi 

íbúafjölgun á staðnum, fyrir þeirri íbúafjölgun sem m.a. gildandi Aðalskipulag Borgarbyggðar 

(2010-2022) og nýlegar fjárfestingar sveitarstjórnar í nýjum leikskóla á Hvanneyri, í gatnagerð og 

í bættri aðkomu að grunnskólanum gera ráð fyrir. Við teljum ákvörðun sveitarstjórnar um lokun 

Hvanneyrardeildar Grunnskóla Borgarfjarðar byggða á ótraustum gögnum og vinnuferlið ekki 

standast kröfur um sanngjörn og eðlileg vinnubrögð, m.a. vegna þess að allt samtal við íbúa 

skortir. Þessi einhlíta ákvörðun er tekin í fullkominni ósátt við íbúa sveitarfélagsins. Sýnt er að 

sveitarstjórn reynir hér að spara aurinn en kastar í stað þess krónunni í algjörri skammsýni. 

